დანართი №7
ინსტრუქცია  
ტრანზიტის პროცედურის შესახებ 
მუხლი 1. ზოგადი დებულებები
1. უცხოური საქონელი ან/და სატრანსპორტო საშუალება საქართველოს საბაჟო ტერიტორიაზე ტრანზიტის პროცედურის შესაბამისად გადაადგილდება:

ა) უცხო ქვეყნებს შორის (ან უცხო ქვეყნის ტერიტორიაზე) საქართველოს საბაჟო ტერიტორიის გავლით, გამგზავნი საბაჟო გამშვები პუნქტიდან დანიშნულების საბაჟო გამშვებ პუნქტამდე; 
ბ) გამგზავნი საბაჟო ორგანოდან/ერთი საბაჟო კონტროლის ზონიდან/საბაჟო ორგანოს მიერ განსაზღვრული სხვა ადგილიდან  – დანიშნულების საბაჟო ორგანომდე/სხვა საბაჟო კონტროლის ზონამდე/საბაჟო ორგანოს მიერ განსაზღვრულ სხვა ადგილამდე (გარდა ამ პუნქტის „ა“ ქვეპუნქტით გათვალისწინებული შემთხვევისა).
2. ამ ინსტრუქციაში გამოყენებულ ტერმინებს აქვს შემდეგი მნიშვნელობა:
ა) გამგზავნი საბაჟო ორგანო – საქართველოს საბაჟო ტერიტორიის ადგილი (საბაჟო გამშვები პუნქტი ან გაფორმების ორგანო), საიდანაც იწყება სატრანზიტო გადაზიდვა ან/და სადაც ხორციელდება საქონლის ან/და სატრანსპორტო საშუალების ტრანზიტში დეკლარირება;

ბ) დანიშნულების საბაჟო ორგანო – საქართველოს საბაჟო ტერიტორიის ადგილი (საბაჟო გამშვები პუნქტი ან გაფორმების ორგანო), სადაც მთავრდება სატრანზიტო გადაზიდვა ან/და სადაც ხორციელდება საქონლის ან/და სატრანსპორტო საშუალების წარდგენა ტრანზიტის პროცედურის დასრულების მიზნით;
გ) TIR კონვენცია – 1975 წლის 14 ნოემბერს ჟენევაში მიღებული „საბაჟო კონვენცია TIR წიგნაკის გამოყენებით ტვირთების საერთაშორისო გადაზიდვების შესახებ“;
დ) TIR წიგნაკი – TIR კონვენციის საფუძველზე გაცემული საერთაშორისო დოკუმენტი;
[ე) ATA წიგნაკი – „საქონლის დროებითი შემოტანის შესახებ“ სტამბოლის 1990 წლის 26 ივნისის კონვენციის ან „საქონლის დროებითი შემოტანისათვის ATA წიგნაკის შესახებ“ ბრიუსელის 1961 წლის 6 დეკემბრის საბაჟო კონვენციის (ATA კონვენცია) საფუძველზე გაცემული საერთაშორისო დოკუმენტი. (ამოქმედდეს 2020 წლის 1 სექტემბრიდან)]
საქართველოს ფინანსთა მინისტრის 2020 წლის 1 მაისის ბრძანება №103 - ვებგვერდი, 04.05.2020წ.
მუხლი 2. ტრანზიტის დეკლარირება 
1. საქართველოს საბაჟო კოდექსის 118-ე მუხლის მე-3 ნაწილის შესაბამისად, საქართველოს საბაჟო ტერიტორიაზე უცხოური საქონლის გადაადგილება შესაძლებელია განხორციელდეს: 

ა) ტრანზიტის პროცედურის შესაბამისად – ერთ-ერთი შემდეგი დოკუმენტის გამოყენებით:

ა.ა) საქონლის საბაჟო დეკლარაცია, ამ მუხლის მე-2 პუნქტით გათვალისწინებულ შემთხვევებში;
ა.ბ) რკინიგზის ელექტრონული აღრიცხვის მოწმობა (შემდგომში – ელექტრონული მოწმობა) – საქართველოს საბაჟო ტერიტორიაზე სარკინიგზო ტრანსპორტით გადაადგილებული საქონლის შემთხვევაში; 
ა.გ) სატრანსპორტო საშუალების თანმხლები დოკუმენტი – თავისი სვლით გადაადგილებული ცარიელი ავტოსატრანსპორტო საშუალების, მისაბმელის, ნახევრადმისაბმელის შემთხვევაში;

ა.დ) ფიზიკური პირის საბაჟო დეკლარაცია – ამ პუნქტის „ა.გ“ ქვეპუნქტით გათვალისწინებული ავტოსატრანსპორტო საშუალებით გადასატანი, საქართველოს საგადასახადო კოდექსის 199-ე მუხლის „დ” ქვეპუნქტით განსაზღვრულ დაუბეგრავ რაოდენობასა და ღირებულებაზე მეტი საქონლის შემთხვევაში;
ა.ე) ავტოსატრანსპორტო საშუალების აღრიცხვის მოწმობა – ამ ბრძანებით დამტკიცებული „საბაჟო ზედამხედველობის შესახებ“ ინსტრუქციის (დანართი №3) მე-15 მუხლის პირველი პუნქტის „ა.ბ“ და „ბ“ ქვეუნქტებით გათვალისწინებულ შემთხვევებში;

ა.ვ) საქონლისა და სატრანსპორტო საშუალების აღრიცხვის მოწმობა (შემდგომში – მოწმობა) – ამ პუნქტის „ა.ა“–„ა.ე“ და „ბ“ ქვეპუნქტებით გათვალისწინებულის გარდა სხვა შემთხვევებში.   
ბ) TIR კონვენციის შესაბამისად – თუ გადაზიდვა იწყება ან სრულდება საქართველოს საბაჟო ტერიტორიის გარეთ – TIR-წიგნაკის გამოყენებით;
[გ) „საქონლის დროებითი შემოტანის შესახებ“ სტამბოლის 1990 წლის 26 ივნისის კონვენციის ან „საქონლის დროებითი შემოტანისათვის ATA წიგნაკის შესახებ“ ბრიუსელის 1961 წლის 6 დეკემბრის საბაჟო კონვენციის (ATA კონვენცია) შესაბამისად – თუ გადაზიდვა იწყება და სრულდება საქართველოს საბაჟო ტერიტორიის გარეთ – ATA წიგნაკის გამოყენებით. (ამოქმედდეს 2020 წლის 1 სექტემბრიდან)]
2. ტრანზიტის პროცედურაში საქონლის საბაჟო დეკლარაციის გამოყენებით ხორციელდება მხოლოდ:

ა) საქართველოდან ტრანზიტით გასატანი საქონლის დეკლარირება, იმ შემთხვევაში, როცა საქონლის მიმართ წინმსწრები საბაჟო პროცედურა განხორციელდა საბაჟო დეკლარაციის გამოყენებით;

ბ) მილსადენი და ელექტროგადამცემი ხაზებით ტრანზიტით გადაადგილებული საქონლის დეკლარირება;

გ) საქართველოდან საზღვაო ტრანსპორტით გასატანი საქონლის ტრანზიტის დასრულება (გარდა კონტეინერებში და სხვა სატრანსპორტო საშუალებებში განთავსებული საქონლისა).

3. ამ მუხლის პირველი პუნქტის „ა.ბ“–„ა.ვ“ და „ბ“ ქვეპუნქტებით გათვალისწინებული დოკუმენტები, ამავე ქვეპუნქტებით გათვალისწინებულ შემთხვევებში ითვლება საბაჟო დეკლარაციად.  
[3. ამ მუხლის პირველი პუნქტის „ა.ბ“–„ა.ვ“, „ბ“ და „გ“ ქვეპუნქტებით გათვალისწინებული დოკუმენტები, ამავე ქვეპუნქტებით გათვალისწინებულ შემთხვევებში ითვლება საბაჟო დეკლარაციად. (ამოქმედდეს 2020 წლის 1 სექტემბრიდან)]
4. ამ მუხლის პირველი პუნქტის „ა.გ“ და „ა.დ“  ქვეპუნქტებით გათვალისწინებული სატრანსპორტო საშუალებისა და საქონლის შესახებ ინფორმაცია აისახება საქართველოს შინაგან საქმეთა სამინისტროს მონაცემთა ავტომატიზებულ ბაზაში.

5. სახმელეთო გზით შემოტანილი და საქართველოდან ტრანზიტით, საზღვაო ტრანსპორტით გასატანი საქონლის გადაადგილება ხორციელდება გამგზავნ საბაჟო გამშვებ პუნქტში გამოწერილი მოწმობით ან ელექტრონული მოწმობით, ხოლო საქონლის (გარდა კონტეინერებში და სხვა სატრანსპორტო საშუალებებში განთავსებული საქონლისა) ტრანზიტის პროცედურის დასრულების მიზნით, დანიშნულების საბაჟო ორგანოში დამატებით წარედგინება საქონლის საბაჟო დეკლარაცია. 
6. საზღვაო გზით შემოტანილი და საქართველოდან  სახმელეთო ტრანსპორტით გასატანი (რაც დასტურდება საქონლის თანმხლები ან/და სხვა დოკუმენტებით) საყარი საქონლის ტრანზიტის პროცედურაში დეკლარირება მოწმობის ან ელექტრონული მოწმობის გამოწერით შესაძლებელია საზღვაო სატრანსპორტო საშუალებიდან საქონლის ჩამოტვირთვამდეც.

7. საქართველოდან ტრანზიტის პროცედურით გასატან საქონელზე, რომელზეც წინმსწრები საბაჟო პროცედურა განხორციელდა საბაჟო დეკლარაციით, საქონლის საბაჟო დეკლარაცია წარედგინება გაფორმების იმ ორგანოში, სადაც განხორციელდა წინმსწრები საბაჟო პროცედურა და, საქონლის სარკინიგზო ტრანსპორტით გადაზიდვის შემთხვევაში, ამავე ორგანოს მიერ გაიცემა მოწმობა ან ელექტრონული მოწმობა.
8. მოწმობის, ელექტრონული მოწმობისა და ავტოსატრანსპორტო საშუალების აღრიცხვის მოწმობის შევსება და გაცემა, მოწმობაში ცვლილების შეტანა, საქონლის დანიშნულების ადგილზე წარდგენის დადასტურება, მოწმობის კონტროლიდან მოხსნა და TIR-წიგნაკის რეგისტრაცია ხორციელდება ამ ბრძანებით დამტკიცებული „საბაჟო ზედამხედველობის შესახებ“ ინსტრუქციის (დანართი №3) შესაბამისად.
[9. ATA წიგნაკის გამოყენებით საქონლის ტრანზიტის პროცედურაში დეკლარირების შემთხვევაში, საბაჟო ორგანოს უფლებამოსილი თანამშრომელი:

ა) ამოწმებს ATA წიგნაკის „ტრანზიტის“ (ცისფერი) ვაუჩერის (მოსახევი ფურცლის) „A“ – „G“ გრაფებში მითითებულ ინფორმაციას და ადარებს მას „საქონლის საერთო ჩამონათვალში“ ასახულ მონაცემებს;

ბ) ATA წიგნაკის „ტრანზიტის“ (ცისფერი) ვაუჩერის (მოსახევი ფურცლის) „H“ გრაფასა და ამ წიგნაკის ცისფერი ძირითადი გვერდის (ყუის) „ტრანზიტის“ განყოფილებას ავსებს, ადასტურებს და არეგისტრირებს ამ ბრძანებით დამტკიცებული „საბაჟო ზედამხედველობის შესახებ“ ინსტრუქციით (დანართი №3) დადგენილი წესით;

გ) ATA წიგნაკიდან ხევს და ინახავს ამ პუნქტის „ბ“ ქვეპუნქტის შესაბამისად შევსებულ, „ტრანზიტის“ (ცისფერ) ვაუჩერს. (ამოქმედდეს 2020 წლის 1 სექტემბრიდან)]
საქართველოს ფინანსთა მინისტრის 2020 წლის 1 მაისის ბრძანება №103 - ვებგვერდი, 04.05.2020წ.
მუხლი 3. საქართველოს საბაჟო ტერიტორიაზე საქონლის ან/და სატრანსპორტო საშუალების ტრანზიტული გადაადგილება
1. ამ ინსტრუქციის პირველი მუხლის პირველი პუნქტის „ა“ ქვეპუნქტით გათვალისწინებული ტრანზიტული გადაადგილების ვადა შეადგენს:

ა) საქონლის შემთხვევაში (გარდა ამ პუნქტის „ბ“ ქვეპუნქტით გათვალისწინებულისა) – 20 კალენდარულ დღეს;

ბ) საგარეო-ეკონომიკური საქმიანობის ეროვნული სასაქონლო ნომენკლატურის (შემდგომში – სეს ესნ) 8702, 8703, 8704, 8711 ან 8716 სასაქონლო პოზიციით გათვალისწინებული ავტოსატრანსპორტო საშუალების (აგრეთვე ამ ავტოსატრანსპორტო საშუალებით გადაადგილებული, კანონმდებლობით განსაზღვრულ დაუბეგრავ მინიმუმზე მეტი რაოდენობისა და ღირებულების საქონლის) შემთხვევაში – არაუმეტეს 60 კალენდარულ დღეს.

2. ტრანზიტით გადაადგილებული საქონლის დროებით შენახვის შემთხვევაში, ამ მუხლის პირველი პუნქტის „ა“ ქვეპუნქტით განსაზღვრული 20-დღიანი ვადის დინება ჩერდება საქონლის დროებით შენახვის ვადით და განახლდება დროებით შენახვის დასრულებისთანავე. 
3. ამ ინსტრუქციის პირველი მუხლის პირველი პუნქტის „ბ“ ქვეპუნქტით გათვალისწინებული ტრანზიტული გადაადგილებისას გამოიყენება შემდეგი ვადები:
ა) თუ ამ პუნქტით სხვა რამ არ არის გათვალისწინებული, ერთი საბაჟო კონტროლის ზონიდან მეორე საბაჟო კონტროლის ზონამდე საქონლისა და სატრანსპორტო საშუალების მიტანის ვადა განისაზღვრება 100 კმ-ზე ერთი დღის გათვლით, მაგრამ არა უმეტეს 10 კალენდარული დღისა;

ბ) სარკინიგზო ტრანსპორტით საქონლის გადაზიდვის შემთხვევაში, გაფორმების ადგილამდე ან სხვა საბაჟო კონტროლის ზონამდე მიტანის ვადა, მიუხედავად გადაზიდვის მანძილისა, შეადგენს 10 კალენდარულ დღეს;

გ) საქართველოს საბაჟო ტერიტორიაზე შემოტანილი და სპეციალური ანგარიშ-ფაქტურით გადაადგილებული ნავთობპროდუქტების საბაჟო გამშვები პუნქტიდან გაფორმების ადგილამდე მიტანის ვადა შეადგენს 5 კალენდარულ დღეს;

დ)  საბაჟო დეკლარაციის წარდგენით საბაჟო საწყობის პროცედურიდან ტრანზიტში დეკლარირებული საქონელი საბაჟო გამშვებ პუნქტს უნდა წარედგინოს საბაჟო დეკლარაციის რეგისტრაციიდან 10 კალენდარული დღის ვადაში;

ე) საქართველოს საბაჟო ტერიტორიიდან საზღვაო ტრანსპორტით გასატანი საქონლის საერთაშორისო მიმოსვლისათვის გახსნილ საზღვაო ნავსადგურში განსაზღვრულ ტერიტორიაზე (ნავთობის მსუბუქი, საშუალო და მძიმე დისტილატების შენახვისათვის განკუთვნილი ტერიტორიის გარდა) ან საზღვაო ნავსადგურიდან 12 კილომეტრის რადიუსში განლაგებულ საბაჟო საწყობში დროებით შენახვის შემთხვევაში, ამ პუნქტის „დ“ ქვეპუნქტით განსაზღვრული ვადის დინება ჩერდება საქონლის დროებით შენახვის ვადით და განახლდება დროებით შენახვის დასრულებისთანავე;
ვ) საქართველოს საბაჟო ტერიტორიაზე შემოტანილი, საქართველოში არარეგისტრირებული ავტოსატრანსპორტო საშუალების (აგრეთვე ამ ავტოსატრანსპორტო საშუალებით გადაადგილებული, კანონმდებლობით განსაზღვრულ დაუბეგრავ მინიმუმზე მეტი რაოდენობისა და ღირებულების საქონლის) გაფორმების ადგილამდე ან სხვა საბაჟო კონტროლის ზონამდე მიტანის ვადა (გარდა ამ პუნქტის „ზ“–„ი“ ქვეპუნქტებით გათვალისწინებული შემთხვევებისა) განისაზღვრება 60 კალენდარული დღით, ხოლო სეს ესნ-ის 8429 სასაქონლო პოზიციით გათვალისწინებულ მექანიკურ სატრანსპორტო საშუალებაზე − 30 კალენდარული დღით;

ზ) სეს ესნ-ის 8701, 8702, 8703, 8704, 8705 და 8711 სასაქონლო პოზიციებით გათვალისწინებული მექანიკური სატრანსპორტო საშუალების (რომლის შიგაწვის ძრავას ცილინდრის მუშა მოცულობა 50 სმ3-ზე მეტია, ხოლო ელექტროძრავის შემთხვევაში − მაქსიმალური გამომუშავებული სიმძლავრე 4 კვტ-ზე მეტია) ან 8716 სასაქონლო პოზიციით გათვალისწინებული მისაბმელის და ნახევრადმისაბმელის საბაჟო საწყობში დროებით შენახვის შემთხვევაში, საქონლის გაფორმების ადგილზე მიტანის 60-დღიანი ვადა იზრდება დროებით შენახვის (ფაქტობრივი) ვადით;
თ) შემოსავლების სამსახურის მიერ, ამ პუნქტის „ზ“ ქვეპუნქტით გათვალისწინებულ მექანიკურ სატრანსპორტო საშუალებაზე საბაჟო დეკლარაციის წარდგენის ვადის გაგრძელების შემთხვევაში (საბაჟო საწყობში დროებით დასაწყობების გარეშე), გაფორმების ადგილამდე ან არასაბაჟო ორგანომდე აღნიშნული სატრანსპორტო საშუალების მიტანის ვადა განისაზღვრება დეკლარაციის წარდგენის თარიღით;
ი) საქართველოს საბაჟო ტერიტორიაზე უცხო ქვეყნის მოქალაქის (მათ შორის, უცხო ქვეყნის მოქალაქის, რომელიც იმავდროულად საქართველოს მოქალაქეა) მიერ შემოტანილი, უცხოეთში რეგისტრირებული მსუბუქი ავტოსატრანსპორტო საშუალების, მისი მისაბმელის ან ნახევრად მისაბმელის, ავტობუსის ან მოტოციკლეტის (რომლის ძრავას მუშა-მოცულობა 50 სმ3-ზე მეტია),  აგრეთვე ამ ავტოსატრანსპორტო საშუალებით გადაადგილებული, კანონმდებლობით განსაზღვრულ დაუბეგრავ მინიმუმზე მეტი რაოდენობისა და ღირებულების საქონლის გაფორმების ადგილამდე მიტანის ან საქართველოს საბაჟო ტერიტორიაზე შემოტანიდან მის გატანამდე ვადა შეადგენს 90 კალენდარულ დღეს;
კ) ავტოსატრანსპორტო საშუალების აღრიცხვის მოწმობის გამოყენებით, საბაჟო საწყობიდან ან დროებით შენახვის სხვა ადგილიდან დროებით გატანილი მექანიკური სატრანსპორტო საშუალების უკან დაბრუნების ან საბაჟო კონტროლის სხვა ზონამდე მიტანის ვადა განისაზღვრება 48 საათით;
ლ)  ფოთის/ბათუმის საზღვაო ნავსადგურიდან 12 კილომეტრის რადიუსში განლაგებული საბაჟო საწყობის ან გაფორმების ეკონომიკური ზონა „ფოთის“/„ბათუმის“ დანიშნულებით გადაადგილებული  საქონლისა და სატრანსპორტო საშუალების მიტანის ვადა შეადგენს 12 საათს, რომელიც აითვლება სპეციალური ელექტრონული კონტროლის საშუალებით რეგისტრაციის მომენტიდან/მოწმობის რეგისტრაციის მომენტიდან და დასრულდება გამოცხადებისას საბაჟო საწყობის ან გაფორმების ეკონომიკური ზონის მიერ ელექტრონულად დადასტურებით, ამ ბრძანებით დამტკიცებული „საბაჟო ზედამხედველობის შესახებ“ ინსტრუქციით (დანართი №3) განსაზღვრული წესით;

მ) ფოთის/ბათუმის საზღვაო ნავსადგურიდან 12 კილომეტრის რადიუსში განლაგებული საბაჟო საწყობიდან ან გაფორმების ეკონომიკური ზონა „ფოთიდან“/„ბათუმიდან“ ფოთის/ბათუმის საზღვაო ნავსადგურის დანიშნულებით გადაადგილებული საქონლისა და სატრანსპორტო საშუალების მიტანის ვადა შეადგენს 12 საათს, რომელიც აითვლება საბაჟო საწყობიდან ან გაფორმების ეკონომიკური ზონიდან სატრანსპორტო საშუალების გაშვების ელექტრონულად დადასტურების მომენტიდან და დასრულდება ფოთის/ბათუმის საზღვაო ნავსადგურში გამოცხადების ელექტრონულად დადასტურებით;

ნ) ფოთის/ბათუმის საზღვაო ნავსადგურიდან 12 კილომეტრის რადიუსში განლაგებული ერთი საბაჟო საწყობიდან იმავე რადიუსში განლაგებულ მეორე საბაჟო საწყობამდე გადაადგილებული საქონლისა და სატრანსპორტო საშუალების მიტანის ვადა შეადგენს 1 საათს, რომელიც აითვლება საბაჟო საწყობიდან სატრანსპორტო საშუალების გაშვების ელექტრონულად დადასტურების მომენტიდან და დასრულდება მეორე საბაჟო საწყობში გამოცხადების ელექტრონულად დადასტურებით.

4. საქართველოს საბაჟო ტერიტორიაზე შემოტანილი და ტრანზიტისათვის განკუთვნილი საქონელი, დეკლარანტის, პროცედურის მფლობელის ან/და გადამზიდველის მოთხოვნით, შეიძლება მოექცეს საბაჟო საწყობის პროცედურაში ან შენახულ იქნეს დროებით კანონმდებლობით დადგენილი წესით. 
5. ტრანზიტისათვის განკუთვნილი საქონლის დროებით შენახვის ადგილიდან დანიშნულების საბაჟო ორგანოს მიმართულებით გადაადგილება განახლდება დროებით შენახვის ვადის გასვლამდე ახალი მოწმობის გაცემით ან ელექტრონული მოწმობის შევსებით, გარდა საქართველოს შინაგან საქმეთა სამინისტროს მონაცემთა ავტომატიზებულ ბაზაში რეგისტრირებული ცარიელი ავტოსატრანსპორტო საშუალებებისა, რომელთა გადაადგილება განახლდება იმავე ბაზაში მონაცემების ასახვით. 
6. პროცედურის მფლობელის/დეკლარანტის მოთხოვნის შემთხვევაში, საბაჟო ორგანო უფლებამოსილია დაადასტუროს, რომ ტრანზიტისათვის განკუთვნილი საქონელი არ ყოფილა გამოყენებული და გადამუშავებული საქართველოს ტერიტორიაზე. ამ მიზნით, საბაჟო ორგანო ადასტურებს პროცედურის მფლობელის/დეკლარანტის მიერ 3 ეგზემპლარად წარდგენილ, ამ ინსტრუქციის დანართი №7-01-ით გათვალისწინებულ დოკუმენტს, რის შემდეგაც ორი ეგზემპლარი უბრუნდება პროცედურის მფლობელს/დეკლარანტს, ხოლო ერთი რჩება საბაჟო ორგანოს.
[7. ATA წიგნაკის გამოყენებით საქონლის ტრანზიტული გადაადგილებისას საგადასახადო/საბაჟო ვალდებულების წარმოშობის შემთხვევაში, თუ ამ ვალდებულების შესაბამისი იმპორტის გადასახდელების ოდენობა აღემატება ATA წიგნაკით გათვალისწინებული საგარანტიო თანხის ოდენობას, სხვაობის ანაზღაურების ვალდებულება ეკისრება საქონლისა და შესაბამისი სატრანსპორტო საშუალების გადაადგილებაზე პასუხისმგებელ პირს. (ამოქმედდეს 2020 წლის 1 სექტემბრიდან)]
საქართველოს ფინანსთა მინისტრის 2019 წლის 6 დეკემბრის ბრძანება №373 - ვებგვერდი, 09.12.2019წ.
საქართველოს ფინანსთა მინისტრის 2020 წლის 1 მაისის ბრძანება №103 - ვებგვერდი, 04.05.2020წ.
მუხლი 4. ტრანზიტის პროცედურის დასრულება 
ტრანზიტის პროცედურის დასრულების მიზნით, ხორციელდება: 

ა) საქონლის, შესაბამისი საქონლის საბაჟო დეკლარაციისა და საქონლის თანმხლები სხვა დოკუმენტების წარდგენა დანიშნულების საბაჟო ორგანოსათვის ან წარდგენა საბაჟო ორგანოს მიერ განსაზღვრულ სხვა ადგილზე;

ბ) საქონლის, შესაბამისი მოწმობისა და საქონლის თანმხლები სხვა დოკუმენტების წარდგენა დანიშნულების საბაჟო ორგანოსათვის ან წარდგენა საბაჟო ორგანოს მიერ განსაზღვრულ სხვა ადგილზე და შესაბამისი მოწმობის კონტროლიდან მოხსნა (გარდა იმ შემთხვევისა, როცა დანიშნულების საბაჟო ორგანოს წარედგინება საქონლის საბაჟო დეკლარაცია); 

გ) საქონლის მოქცევა სხვა საბაჟო პროცედურაში;

დ) TIR კონვენციით გათვალისწინებული დოკუმენტის (TIR-წიგნაკი) წარდგენა საბაჟო დეკლარაციის ნაცვლად;
[დ1) ATA წიგნაკის წარდგენა საბაჟო დეკლარაციის ნაცვლად;(ამოქმედდეს 2020 წლის 1 სექტემბრიდან)]
ე) ამ ინსტრუქციის მე-2 მუხლის პირველი პუნქტის „ა.გ“ და „ა.დ“ ქვეპუნქტებით გათვალისწინებულ შემთხვევაში – საქართველოს შინაგან საქმეთა სამინისტროს მონაცემთა ავტომატიზებულ ბაზაში ინფორმაციის ასახვა;

ვ) საქონლის განკარგვა საქართველოს საბაჟო კოდექსის XV თავის შესაბამისად. 

საქართველოს ფინანსთა მინისტრის 2020 წლის 1 მაისის ბრძანება №103 - ვებგვერდი, 04.05.2020წ.
დანართი №7-01
	1. Shipping Agent/Freight Forwarder
    ექსპედიტორი/ტვირთის გამგზავნი
	NON-MANIPULATION CERTIFICATE

გადაუმუშავებლობის სერტიფიკატი

	2. Details of Consignment 

    მონაცემები ტვირთზე: 

a) Description of Goods (HS code, net/gross weight)

   ტვირთის აღწერა (სეს ესნ-ის კოდი, ნეტო და ბრუტო-წონა)



	b) Country of Origin of Goods

     საქონლის წარმოშობის ქვეყანა
	c) Transport document 

    სატრანსპორტო დოკუმენტი

	d) Date of Discharge 

დაცლის თარიღი
	e) Date of Departure 

    გასვლის თარიღი

	f) Country of final Destination

    საბოლოო დანიშნულების ქვეყანა
	g) Name and number of the means of transport

    სატრანსპორტო საშუალების დასახელება და    ნომერი

	3. Declaration by Shipping Agent/Freight Forwarder

    ექსპედიტორის/ტვირთის გამგზავნის დეკლარაცია

We declare, that 

ვადასტურებ, რომ

a) The goods described above were transshipped to above country of final destination from …(place of loading).. without any alteration or manipulation

    ზემოთ აღნიშნული ტვირთი დატვირთულ იქნა .........(ადგილის დასახელება)...... და გაგზავნილია დანიშნულების ადგილზე ყოველგვარი გამოყენებისა და გადამუშავების  გარეშე

b) All information provided above is true and correct.

    ზემოთ მითითებული ყველა ინფორმაცია სწორია და შეეფერება სინამდვილეს

Authorized Signature

ხელმოწერა: 

Name: 

სახელი, გვარი:

Date:

თარიღი:

	4.  საბაჟო ორგანოს უფლებამოსილი პირის დასტური:

Customs official confirmation:

we certify that, to the best of our knowledge, the declaration of the shipping Agent/freight forwarder is true and correct.

ვადასტურებთ, რომ ჩვენს ხელთ არსებული ინფორმაციით, ექსპედიტორის/ტვირთის გამგზავნის დეკლარაცია  სწორია.

Customs is not responsible for the information provided by shipping Agent/freight forwarder.

საბაჟო ორგანო პასუხს არ აგებს ექსპედიტორის/ტვირთის გამგზავნის მიერ მითითებული მონაცემების სისწორეზე. 

Authorized Signature and stamp:

ხელმოწერა და ბეჭედი: 

Date:

თარიღი:

	This certificate is to be presented to:

სერტიფიკატი განკუთვნილია:


